Beste orkesgenote

Dinge is net nie meer dieselfde nie!
Ek onthou die dag toe een van ons professore met groot stelligheid in die klas  kon sê: “Menere (dames was toe nog nie eers op die verste horison nie), of jy nou ’n erediens in Milnerton of Messina bywoon sal jy dieselfde belewenis en liturgie kry.  Jy sal dan weet: so is die NG Kerk en so moet dit ook wees.”
Ek het ’n foto op my rekenaar waarmee ek die jong dominees bang maak van ’n sitting van die sinode van Transvaal waar al die manne met swart pakke, wit dasse en togas sit met net een vrou tussen hulle.  Ek vermoed dat sy die dag net daar was om op uitnodiging te kom verslag doen oor die werk van die Afrikaanse Christelike Vrouevereniging. 
Dinge is net nie meer so nie.
Laat ek nie eers probeer om te beskryf hoe groot die verskeidenheid nou binne die NG Kerk is nie.  Calvyn en Rob Bell.  Geneevse Psalms en Rick Mozer.  Orrels en Afrika tromme. Liturgieë, ampsbeskouing, hermeneutiese sleutels en bedieningsplanne so wyd en vêr as die Heer se genade (en verder).
Wat die vraag dadelik laat ontstaan waarom ons nou so van mekaar verskil.
Die vraag is natuurlik ook verder of ons noueers so divers geword het.   

Ek glo nie!

Ek het die voorreg gehad om vanoggend ’n senior omgeegroep te lei.  Hulle gemiddelde ouderdom is vêr oor die tagtig.

Ons praat oor die komende Pinkster en skielik is dit asof ’n damwal breek. 
’n Tannie vertel met huiwering hoe haar kategeet haar geraps het toe sy sewentig jaar gelede in die kategeseklas waag vra het of dit regtig die Here was wat vir die Israeliete opdrag gegee het om al die mense van die stad Ai uit te roei. 
Tannie Anna (93) antwoord: “Ek het dit lankal vir myself uitgemaak dat die skrywer van die verhaal miskien net gedink het dat dit is wat God wou hê hulle moet doen.” 
Tannie Happy vra waarom dit vir die Israeliete 40 jaar lank geneem het om ’n roete van 12 dae te voet te voltooi waarop oom Henk antwoord dat hy jare gelede reeds in die National Geographic gelees het dat die Israeliete dalk nie in een slag getrek het nie, maar dat dat dit ’n volksverhuising oor ’n lang tyd was.

En toe eet ons almal saam koekies en vier ons diversiteit.

Dalk is alles nog steeds dieselfde.

Dalk was die veelheid van stemme en bydraes nog al die tyd daar, maar ons begin in die NG Kerk nou eers ruimte skep vir die wonderlike simfonie van vele instrumente om harder en duideliker te speel. 

Hoe opwindend is hierdie tyd nie.

Hoeveel nuwe simfonieë wag nie om gebore te word nie.

Hierdie gesprek waarvan jy deel is gaan daartoe bydra.
Dalk gaan ons soos Beethoven ook net daarin slaag om ’n onvoltooide simfonie te skryf.
Dalk is dit hoe dit moet wees in die Kerk van die opgestane Heer.

